
پشاور، 2 مارچ، 2017: خیبرپختونخوا کے ارکان صوبائی اسمبلی نے اسمبلی قواعد وضوابط میں قائمہ کمیٹیوں کے اختیارات وسیع کرنے اور کارروائی میں زیرو آور کے لیے وقت مختص کرنے سے متعلق ترامیم کرنے کی اہمیت پر زور دیتے ہوئے کہا ہے کہ پارلیمانی اصلاحات وقت کی ضرورت ہیں۔ اس بات کا اظہار انہوں نے فری اینڈ فئیر الیکشن نیٹ ورک (فافن) کے زیرِ اہتمام صوبائی لیجسلیٹو سپورٹ گروپ کے دوسرے اجلاس کے دوران کیا۔
خیبرپختونخوا اسمبلی کی ڈپٹی سپیکر ڈاکٹر مہرتاج روغانی کی زیرِ صدارت ہونے والے اس اجلاس میں پاکستان تحریک انصاف، پاکستان مسلم لیگ (ن)، جمیعت علمائے اسلام (ف)، پیپلز پارٹی اور عوامی نیشنل پارٹی سے تعلق رکھنے والے دس اراکینِ اسمبلی نے شرکت کی۔ اس موقع پر ارکان نے لیجسلیٹو سپورٹ گروپ کے گذشتہ برس نومبر میں ہونے والے پہلے اجلاس کے دوران پیش کردہ قواعد میں اصلاحات کی تجاویز پر پیش رفت کا جائز لیا۔ فافن نے اراکینِ اسمبلی کو عالمی اور ملکی قانون ساز اسمبلیوں میں اپنائی جانے والی بہترین پارلیمانی روایات پر بریفنگ بھی دی۔ 
پاکستان مسلم لیگ (ن) کی رکن صوبائی اسمبلی آمنہ سردار نے پارلیمانی اصلاحات کے حوالے سے فافن کی کاوشوں کو سراہا اور قواعد میں ترامیم کے لیے اسمبلی میں جمع کرائی جانے والی ترامیم سے متعلق ساتھی اراکین کو آگاہ کیا۔ قواعد میں تجویز کردہ ان ترامیم کا تعلق قانون سازی کے طریقہ کار اور حکومت کی جواب دہی جیسے امور سے ہے۔ 
ڈپٹی سپیکر ڈاکٹر مہر تاج روغٓانی نے قواعد میں ترامیم جمع کرانے والے اراکین کو یقین دہانی کرائی کہ ان کی تجاویز پرمتعلقہ قائمہ کمیٹی میں مکمل غور کے بعد انہیں ایوان میں لایا جائے گا۔ ڈپٹی سپیکر کا کہنا تھا کہ اسمبلی کی کارروائی کا زیادہ وقت نکتہ اعتراضات میں صرف ہوجاتا ہے جس سے معمول کا ایجنڈا پورا کرنے میں مشکل کا سامنا کرنا پڑتا ہے۔ انہوں نے موجودہ اسمبلی کی مدّت ختم ہونے سے پہلے قواعد میں اصلاحات کا عمل مکمّل کرنے کی امید ظاہر کی۔
پاکستان تحریک انصاف کی رکن اسمبلی زریں ریاض نے اراکین کے اپنے حلقہ جات سے متعلقہ اہم اور فوری مسائل کی شنوائی کے لیے اسمبلی میں زیرو آور شروع کرنے کی تجویز کو سراہا اور کہا کہ اس سے نکتہ اعتراضات کا رجحان کم کرنے میں بھی مدد ملے گی۔ حکمران جماعت کی دینا ناز نے اراکین کو اسمبلی سیکریٹریٹ کی طرف سے پارلیمانی شفافیت سے متعلقہ کاوشوں کے بارہ میں آگاہ کیا۔
جمیعت علمائے اسلام (ف) کے رکن اسمبلی مفتی فضل غفور نے اراکین کی توجہ اسمبلی کی نشستوں کی اصل تعداد اور آئینی ایّام کار کے درمیان پائے جانے والے فرق کی طرف مبذول کرائی۔ حکومتی و حزب اختلاف کے اراکین نے اس موضوع پر اسمبلی میں قرارداد لانے کے عزم کا اظہار کیا جس میں وفاقی حکومت کو آئین میں ترمیم کرنے کی سفارش کی جائے گی تا کہ نشستوں کی اصل تعداد کو ہی آئینی ایّام کار تصوّر کیا جائے۔ جمیعت کے ایک رکن شاہ حسین نے اجلاس کے خاتمے پر اراکین کے جمع کرائے نوٹسوں کے ضائع ہونے کو اراکین سے زیادتی قرار دیتے ہوئے اس بابت قواعد میں ترمیم تجویز کی۔  
عوامی نیشنل پارٹی کے جعفر شاہ نے لیجسلیٹو سپورٹ گروپ کی معاونت پر فافن کا شکریہ ادا کرتے ہوئے کہا کہ قانون سازی کے عمل میں قائمہ کمیٹیوں کا کردار واضح کرنے کے لیے اسمبلی قواعد و ضوابط میں ترمیم کرنا ہوگی۔ اس موقع پر اراکین نے ذیلی قانون سازی اور اس سے متعلقہ قائمہ کمیٹی کو فعّال بنانے سے متعلق بھی گفتگو کی۔ 
